RELACION

PËR

PROJEKTLIGJIN
“PËR SHKËMBIMIN AUTOMATIK TË VENDIMEVE TATIMORE NDËRKUFITARE NË AVANCË DHE MARRËVESHJEVE TË ÇMIMIT NË AVANCË”
I. QËLLIMI I PROJEKTLIGJIT DHE OBJEKTIVAT QË SYNOHEN TË ARRIHEN 
Në zbatim të Planit të Punës për përmbushjen e detyrimeve në kuadër të procesit të integrimit evropian dhe Kapitullit 16, “Tatimet”, si dhe në funksion të përafrimit me Direktivën 2011/16/BE, të datës 15 shkurt 2011, për bashkëpunimin administrativ në fushën e tatimeve, të ndryshuar, është hartuar ky projektligj.

Direktiva 2011/16/BE e datës 15 shkurt 2011, e njohur ndryshe si DAC 1, u ndryshua për të tretën herë në vitin 2015 me Direktivën 2015/2376, të datës 8 dhjetor 2015 e njohur ndryshe si DAC 3, me qëllim rritjen e transparencës fiskale dhe luftimin e shmangies së tatimeve nga kompanitë që veprojnë në më shumë se një shtet anëtar të Bashkimit.
Sipas Preambulës së Direktvës, nevoja për DAC 3 ishte sepse:

· Komisioni Evropian dhe shtetet anëtare konstatuan se sistemi ekzistues i shkëmbimit spontan të informacionit vendimet tatimore ndërkufitare në avancë dhe marrëveshjet e çmimit në avancë nuk ishte mjaftueshëm efektiv. Shteti që lëshonte vendimin kishte diskrecion të vendoste se cilat shtete të tjera duhej të informoheshin, gjë që mund të krijonte mungesë transparence.

· Prandaj, DAC 3 vendos shkëmbimin automatik dhe të detyrueshëm të informacionit për këto vendime ndërkufitare midis të gjitha shteteve anëtare të Bashkimit.

Ky projektligj krijon bazën ligjore për shkëmbimin automatik të informacionit mbi vendimet tatimore ndërkufitare në avancë dhe marrëveshjet e çmimit në avancë, duke mundësuar që administrata tatimore të ketë akses në informacion të strukturuar dhe të standardizuar për të vlerësuar rreziqet tatimore.
Qëllimi i këtij projektligji është të vendosë rregullat për shkëmbimin automatik dhe të detyrueshëm të informacionit mbi vendimet tatimore ndërkufitare në avancë dhe marrëveshjet e çmimit në avancë ndërmjet autoriteteve kompetente, me qëllim:
a) rritjen e transparencës në fushën e tatimeve;

b) parandalimin e shmangies dhe evazionit fiskal;

c) forcimin e bashkëpunimit administrativ ndërkombëtar në fushën e tatimeve.

Neni 2, pika 2 e Direktivës përcakton se: “Member States shall communicate to the Commission the text of the main provisions of national laë ëhich they adopt in the field covered by this Directive.”. Në kuadër të procesit të përafrimit me direktivat e Bashkimit Evropian, në kuadër të kapitullit 16, administrata tatimore vlerësoi që përafrimi i kësaj direktive të bëhet me një ligj të vecantë, konkretisht me projektligjin “Për shkëmbimin automatik të vendimeve tatimore ndërkufitare në avancë dhe marrëveshjeve të çmimit në avancë”, për arsyet e mëposhtme:
1. Natyra e ndryshme e secilit regjim DAC; 

2. Qartësi më e madhe juridike për tatimpaguesit; 

3. Lehtësi në përditesimet në vijim (ndryshime eventuale të Acquis).

4. Përputhshmëri më e mirë për zhvillimin e sistemeve IT. 

5. Praktikë e ndjekur edhe nga disa shtete anëtare.
II. VLERËSIMI I PROJEKTLIGJIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE 
Ky projektligj është parashikuar në programin analitik të Këshillit të Ministrave dhe në Planin e Punës për përmbushjen e piketave mbyllëse të Kapitullit 16, “Tatimet”, në kuadër të procesit të integrimit evropian.
III. ARGUMENTIMI I PROJEKTLIGJIT LIDHUR ME PËRPARËSITË, PROBLEMATIKAT, EFEKTET E PRITSHME 
Ky projektligj hartohet në kuadër të detyrimeve të Republikës së Shqipërisë për përafrimin e legjislacionit kombëtar me acquis të Bashkimit Evropian në fushën e bashkëpunimit administrativ në tatime, konkretisht në zbatim të Direktivës (BE) 2015/2376 (DAC 3), e cila ndryshon Direktivën 2011/16/BE. 
Miratimi i tij është i nevojshëm për të adresuar mungesën e një mekanizmi të detyrueshëm dhe të standardizuar për shkëmbimin automatik të informacionit mbi vendimet tatimore ndërkufitare dhe marrëveshjet e çmimeve në avancë (APA), duke synuar rritjen e transparencës dhe forcimin e kapaciteteve për menaxhimin e rreziqeve fiskale ndërkufitare.
Zbatimi i këtij projektligji paraqet disa përparësi kryesore:

· krijimin e një kuadri të qartë dhe të detyrueshëm për shkëmbimin automatik të informacionit mbi vendimet tatimore ndërkufitare në avancë dhe marrëveshjet e çmimit në avancë rulings dhe APA;
· rritjen e kapaciteteve të administratës tatimore për analizën e riskut në nivel ndërkombëtar;
· garantimin e trajtimit të koordinuar të çështjeve tatimore ndërkufitare ndërmjet juridiksioneve;
· përmirësimin e sigurisë juridike dhe parashikueshmërisë për tatimpaguesit.

Në këtë kontekst, projektligji synon të adresojë problematikat që përfshijnë:

· mungesën e transparencës lidhur me vendimet tatimore me ndikim ndërkufitar;

· aksesin e kufizuar në informacion të nevojshëm për administratat tatimore të vendeve të tjera;

· rrezikun e përdorimit të vendimeve tatimore për qëllime të planifikimit agresiv tatimor;

· mungesën e standardizimit të praktikave të shkëmbimit të informacionit.

Efektet e pritshme përfshijnë rritjen e transparencës dhe eficiencës së administratës tatimore në menaxhimin e rreziqeve ndërkufitare, si dhe përmirësimin e bashkëpunimit ndërkombëtar.
Projektligji përcakton detyrimin për shkëmbimin e informacionit nga administata jonë tatimore tek administratat homologe dhe Komisioni Evropian, për:
· vendimet tatimore ndërkufitare në avancë; 

· marrëveshjet e çmimit në avancë; 

· marrëveshjet njëpalëshe, dypalëshe ose shumëpalëshe; 

· vendimet që përcaktojnë ekzistencën ose jo të një selie të përhershme (permanent establishment); 

· vendimet që ndikojnë në bazën tatimore; 

· trajtimin tatimor të entiteteve hibride; 

· rregullat për amortizimin e aktiveve të transferuara brenda grupit.

Zbatimi i projektligjit do të mbështetet në strukturat ekzistuese institucionale, por kërkon forcim të kapaciteteve administrative dhe teknike, veçanërisht në drejtim të sistemeve të teknologjisë së informacionit dhe ndërveprimit me infrastrukturat e BE-së për shkëmbimin e të dhënave.

Në tërësi, projektligji përbën një hap të rëndësishëm drejt konsolidimit të bashkëpunimit administrativ ndërkombëtar, duke siguruar përputhshmëri të plotë me acquis dhe duke kontribuar në forcimin e transparencës dhe drejtësisë fiskale.

IV. VLERËSIMI I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR 
Ky projektligj është hartuar në përputhje me nenet 78, 81 dhe 83, pika 1, të Kushtetutës së Republikës së Shqipërisë.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE

Projektligji paraqet një shkallë të plotë përafrimi të legjislacionit shqiptar me acquis communautaire në fushën e bashkëpunimit administrativ për Vendimet Tatimore Ndërkufitare dhe Transferimin e Çmimit në Avancë, nëpërmjet transpozimit të Direktivës (BE) 2015/2376 të Këshillit dhe zbatimit të kërkesave të Rregullores (BE) 2020/283, si dhe akteve përkatëse zbatuese.
Dispozitat e projektligjit pasqyrojnë në mënyrë të drejtpërdrejtë detyrimet e parashikuara nga legjislacioni i Bashkimit Evropian për mbledhjen, ruajtjen dhe raportimin e të dhënave nëpërmjet rrjetit CCN dhe drejtorisë qendrore të krijuar nga Komisioni Evropian.
Në këtë kuadër, projektligji vlerësohet se arrin një përputhshmëri të plotë me acquis communautaire dhe kontribuon drejtpërdrejtë në përmbushjen e detyrimeve që rrjedhin nga procesi i integrimit evropian.

VI. PËRMBLEDHJE SHPJEGUESE E PËRMBAJTJES SË PROJEKTLIGJIT
Projektligji përbëhet nga 14 nene të organizuara në dy krerë dhe synon krijimin e kuadrit ligjor për shkëmbimin automatik dhe të detyrueshëm të informacionit mbi vendimet tatimore ndërkufitare në avancë dhe Marrëveshjet e Çmimit në Avancë (MÇA), në përputhje me acquis të Bashkimit Evropian në fushën e bashkëpunimit administrativ tatimor.

Neni 1 përcakton qëllimin dhe fushën e zbatimit të ligjit, duke rregulluar shkëmbimin automatik dhe të detyrueshëm të informacionit mbi vendimet tatimore ndërkufitare në avancë dhe Marrëveshjet e Çmimit në Avancë ndërmjet Autoritetit Kompetent të Republikës së Shqipërisë dhe autoriteteve kompetente të shteteve anëtare të Bashkimit Evropian, si dhe me Komisionin Evropian në rastet e lejuara. Gjithashtu, neni garanton respektimin e detyrimeve ndërkombëtare ekzistuese në fushën e bashkëpunimit administrativ.

Neni 2 përmban përkufizimet kryesore të përdorura në ligj, duke përcaktuar kuptimin e termave themelorë të nevojshëm për zbatimin e tij, në përputhje me legjislacionin kombëtar dhe acquis të Bashkimit Evropian në fushën e bashkëpunimit administrativ tatimor.

Neni 3 përcakton fushën materiale të zbatimit të ligjit dhe detyrimin për shkëmbimin automatik të informacionit, duke identifikuar tatimet që mbulohen nga ligji, përjashtimet nga zbatimi i tij, si dhe rastet kur informacioni mbi vendimet tatimore ndërkufitare në avancë dhe Marrëveshjet e Çmimit në Avancë duhet t’u komunikohet autoriteteve kompetente të shteteve anëtare.

Neni 4 rregullon shkëmbimin e informacionit në lidhje me vendimet që kanë të bëjnë me personat fizikë, duke përcaktuar kushtet dhe kriteret mbi bazën e të cilave këto vendime i nënshtrohen shkëmbimit automatik të informacionit.

Neni 5 përcakton afatet për komunikimin e informacionit mbi vendimet tatimore ndërkufitare në avancë dhe Marrëveshjet e Çmimit në Avancë, duke garantuar shkëmbimin e informacionit brenda afateve të përcaktuara nga legjislacioni i Bashkimit Evropian.

Neni 6 përcakton autoritetet përfituese të informacionit dhe rregullat për identifikimin e shteteve anëtare të interesuara dhe personave që mund të preken nga vendimet tatimore ndërkufitare në avancë ose Marrëveshjet e Çmimit në Avancë, si dhe parashikon regjistrimin e informacionit në regjistrin qendror përkatës.

Neni 7 përcakton kategoritë e informacionit që shkëmbehen ndërmjet autoriteteve kompetente, duke përfshirë të dhënat identifikuese, elementet kryesore të vendimeve tatimore ndërkufitare në avancë dhe Marrëveshjeve të Çmimit në Avancë, si dhe informacionin e nevojshëm për vlerësimin e rrezikut tatimor nga shtetet anëtare.

Neni 8 rregullon shkëmbimin e informacionit shtesë me kërkesë të autoriteteve kompetente të shteteve anëtare, duke mundësuar transmetimin e elementeve plotësuese, përfshirë tekstin e plotë të vendimeve tatimore ndërkufitare në avancë ose Marrëveshjeve të Çmimit në Avancë, në përputhje me rregullat e konfidencialitetit dhe mbrojtjes së të dhënave.

Neni 9 përcakton strukturat përgjegjëse për zbatimin e ligjit dhe organizimin institucional të bashkëpunimit administrativ, duke rregulluar funksionimin e Zyrës Qendrore Ndërlidhëse, departamenteve ndërlidhëse dhe nëpunësve kompetentë, si dhe koordinimin e tyre me autoritetet homologe të shteteve anëtare.

Neni 10 rregullon përdorimin e informacionit, sekretin profesional dhe mbrojtjen e të dhënave, duke referuar zbatimin e dispozitave përkatëse të legjislacionit në fuqi për bashkëpunimin administrativ në fushën e tatimeve dhe shkëmbimin e informacionit tatimor.

Neni 11 përcakton masat që ndërmerren në rastet e shkeljes së sigurisë së të dhënave, procedurat e raportimit ndaj Komisionit Evropian dhe shteteve anëtare, si dhe mekanizmat për pezullimin dhe rivendosjen e aksesit në sistemet e shkëmbimit të informacionit kur kjo është e nevojshme për garantimin e sigurisë së të dhënave.

Neni 12 rregullon raportimin statistikor dhe vlerësimin e efektivitetit të shkëmbimit automatik të informacionit, duke përcaktuar detyrimin e Drejtorisë së Përgjithshme të Tatimeve për t’i komunikuar Komisionit Evropian statistikat dhe vlerësimet vjetore mbi funksionimin e sistemit.

Neni 13 ngarkon Këshillin e Ministrave me nxjerrjen e akteve nënligjore të nevojshme për zbatimin e këtij ligji dhe funksionimin e mekanizmave të shkëmbimit automatik të informacionit.

Neni 14 përcakton hyrjen në fuqi të ligjit dhe momentin e fillimit të efekteve të tij juridike.

Në tërësi, projektligji krijon bazën juridike dhe institucionale për shkëmbimin automatik të informacionit mbi vendimet tatimore ndërkufitare në avancë dhe Marrëveshjet e Çmimit në Avancë, duke forcuar transparencën tatimore, bashkëpunimin administrativ ndërmjet autoriteteve kompetente dhe zbatimin e standardeve të Bashkimit Evropian në fushën e shkëmbimit të informacionit tatimor.

VII. INSTITUCIONET DHE ORGANET QË NGARKOHEN PËR ZBATIMIN E PROJEKTLIGJI
Për zbatimin e këtij ligji ngarkohet Drejtoria e Përgjithshme e Tatimeve dhe Agjencia Kombëtare e Shoqërisë së Informacionit. 
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTLIGJIT
Projektligji është përgatitur nga një grup pune tek Drejtoria e Përgjithshme e Tatimeve, në kuadër të Piketave Mbyllëse të Kapitulit 16, “Tatimet”. Gjatë procesit të draftimit, grupi i punës është asistuar nga ekspertë të huaj të ofruar në kuadër të projektit të Bashkëpunimit DPT-STA; Komponenti: Përputhja me Acquis të BE-së dhe Gatishmëria për Shkëmbim të të Dhënave; Nënkomponenti: 1a) Përafrimi i Legjislacionit Tatimor. 
Projektligji dërgohet nga Ministria e Financave për mendim Ministrisë së Drejtësisë, Ministrisë për Evropën dhe Punët e Jashtme dhe Agjencisë Kombëtare të Shoqërisë së Informacionit. Në kuadër të përmbushjes së detyrimeve që rrjedhin nga procesi i integrimit të Republikës së Shqipërisë në Bashkimin Evropian, lidhur me përafrimin e legjislacionit për Kapitullin 16, “Tatimet”, projektligji i dërgohet për dijeni edhe Ministrit të Shtetit dhe Kryenegociator, pasi paralelisht, ky projektligj i është dërguar zyrtarisht për vlerësim edhe strukturave përkatëse të Komisionit Evropian, nëpërmjet kësaj ministrie, në datën 1 qershor 2026.
Projektligji do t’i nënshtrohet konsultimit publik, në përputhje me legjislacionin në fuqi për njoftimin dhe konsultimin publik, për projektaktet normative të Këshillit të Ministrave, përpara dërgimit pranë Këshillit të Ministrave për miratim.

IX. RAPORTI I VLERËSIMIT TË TË ARDHURAVE DHE I SHPENZIMEVE BUXHETORE 
Për të ulur kostot administrative, DAC 3 (neni 2) ka përcaktuar se Komisioni  Evropian zhvillon dhe siguron mbështetjen teknike dhe logjistike për një regjistër qendror të sigurt të shteteve anëtare në fushën e bashkëpunimit administrativ në tatime, ku regjistrohet informacioni që komunikohet nga autoritetet kompetente në kuadër të paragrafëve 1 dhe 2 të nenit 8a, me qëllim realizimin e shkëmbimit automatik të informacionit. Autoritetet kompetente të të gjitha shteteve anëtare kanë akses në informacionin e regjistruar në këtë regjistër.

Direktiva DAC 3 dhe ky projektligji përcakton se në datën kur Shqipëria, të jetë anëtar i Bashkimit Evropian, Drejtoria e Përgjithshme e Tatimeve si autoritet kompetent, komunikon automatikisht informacionin përkatës tek autoritetet kompetente të të gjitha shteteve të tjera anëtare, si dhe te Komisioni Evropian.
Për këtë arsye, projektligji sjell efekte financiare në buxhetin e shtetit duke qenë se parashikon krijimin e sistemit informatik dhe shkëmbimin e këtij informacioni me administratat tatimore homologe. Fondi buxhetor në vlerën 80 milionë lekë është parashikuar në PBA e periudhës 2026-2028. 

